
MINNISBLAÐ 

 

 

Viðtakandi:  Skóla- og frístundaráð 

Sendandi:   Helgi Grímsson, sviðsstjóri skóla- og frístundasviðs  

Efni: Upplýsingar um eftirgrennslan vegna barna sem ekki er vitað hvar eru með  skólavist  
skólaárið 2020-2021 

Á fundi skóla- og frístundaráðs þann 13. apríl 2021 var lagt fram minnisblað sviðsstjóra skóla- 

og frístundasviðs, dags. 28. janúar 2021, um skólavist barna á grunnskólaaldri með lögheimili 

í Reykjavík skólaárið 2020-2021, sjá fylgiskjal. Í minnisblaðinu kemur fram að í janúar 2021 

voru 72 börn með lögheimili í Reykjavík með ótilgreinda skólavist, það er ekki er vitað hvar 

þau stunda nám. Fram kom í minnisblaðinu að unnið væri að því að afla upplýsinga þar um. Í 

þessu minnisblaði er gerð grein fyrir þeirri eftirgrennslan.  

Fyrst voru send bréf á lögheimili barnanna og foreldrar spurðir hvar í skóla börnin væru. Í 

flestum tilvikum voru bréfin endursend því búseta er ekki á lögheimili. Í nokkrum tilvikum 

komu upplýsingar frá foreldrum um hvar börnin væru í skóla. Að því loknu var aflað upplýsinga 

frá Þjóðskrá.  

Vegna þeirra barna sem enn stóðu út af voru að endingu send bréf til skólastjóra þeirra 

grunnskóla sem börnin ættu að stunda nám í miðað við lögheimilisskráningu. Óskað var eftir 

að nemendaverndarráð skólanna, þar sem í sitja fulltrúar frá heilsugæslunni og þjónustumiðstöð 

hverfisins, yfirfæru nafnalistann með tilliti til þess hvort þau byggju yfir upplýsingum varðandi 

skólavist barnanna. Lítið kom úr þeirri leit.  

Í meðfylgjandi töflu er gerð grein fyrir þeim upplýsingum sem var aflað varðandi skólavist 

ofangreindra 72 barna.  

Skólar í Reykjavík 3 

Skólar utan Reykjavíkur 8 

Útskrift 1 

Erlendis 38 

Ekki vitað um skólavist 22 

Samtals  72 

 

Sent verður erindi til Barnaverndar Reykjavíkur vegna þeirra 22 barna sem merkt eru ótilgreint. 

Jafnframt verður haft samband við mennta- og menningarmálaráðuneytið til að ítreka mikilvægi 

þess að koma verði á fót samræmdu verklagi yfir landið til að tryggja að engin börn fari á mis 

við skólagöngu á Íslandi.  

Viðtakandi:  Skóla- og frístundaráð 

Sendandi:   Helgi Grímsson, sviðsstjóri skóla- og frístundasviðs  

Efni: Skólavist barna  á grunnskólaaldri með lögheimili í Reykjavík skólaárið 2020-2021 

Samkvæmt lögum um grunnskóla nr. 91/2008 ber sveitarfélögum að sjá til þess að skólaskyld 

börn, sem eiga lögheimili í sveitarfélaginu, njóti skólavistar. Skólaskyldan er að jafnaði tíu ár 

en getur verið skemmri. Öllum börnum, að jafnaði á aldrinum 6-15 ára, er skylt að sækja 

grunnskóla.  

Í janúar 2021 voru samkvæmt Þjóðskrá Íslands  15.567 börn á grunnskólaaldri  með lögheimili 

í Reykjavík. Þar af stunda 14.036 nemendur nám í almennum grunnskólum Reykjavíkurborgar, 

96 í sérskólunum tveimur Klettaskóla og Brúarskóla og í sjálfstætt reknum grunnskólum í 

Reykjavík stunda 702 reykvískir nemendur nám. Samtals eru þetta 14.834 nemandur af 

fyrrnefndum 15.567.   

Nám í almennum skólum í öðrum sveitarfélögum á Íslandi stunda 268 reykvísk börn og í 

sjálfstætt reknum grunnskólum utan Reykjavíkur stunda samtals 95 reykvísk börn nám, þar af 

7 í sjálfstætt reknum sérskóla. Þá eru 19 börn sem annað hvort ættu að öllu jöfnu að vera 10. 

bekkingar í dag en eru þegar útskrifuð eftir 9 ára nám eða ættu að vera byrjuð í grunnskóla en 

eru í leikskóla.   

Samtals 279 börn með lögheimili í Reykjavík eru staðsett erlendis og því ekki skráð í 

grunnskóla á Íslandi. Þetta eru börn sem dvelja tímabundið erlendis með foreldrum sínum, m.a. 

börn starfsmanna í sendiráðum. Eftir standa 72 börn sem ekki er vitað hvar eru með skólavist, 

hér eftir ótilgreinda skólavist, sjá nánari upplýsingar aftar í minnisblaðinu.   

Hér að neðan er yfirlit yfir skólavist barna með lögheimili í Reykjavík skólaárið 2020 – 2021. 

Skólavist 
Fjöldi 

nemenda 
Hlutfall 

Almennir skólar Reykjavíkurborgar 14036 90,2% 

Sérskólar Reykjavíkurborgar 96 0,6% 

Sjálfstætt starfandi skólar 702 4,5% 

Samtals í skólum í Reykjavík  14834 95,3% 

Almennir skólar utan Reykjavíkur 268 1,7% 

Sjálfstætt starfandi skólar utan Reykjavíkur 88 0,6% 

Sjálfstætt starfandi sérskólar utan Reykjavíkur 7 0,0% 

Útskrifaðir eftir 9 ára nám eða í leikskóla 19 0,1% 

Nemendur erlendis/sendiráð 279 1,8% 

Ótilgreind skólavist 72 0,5% 

Samtals með lögheimili í Reykjavík 15567 100,0% 



Í meðfylgjandi fylgiskjali er skipting nemenda eftir árgöngum niður á  skóla í Reykjavík þann 

1. október 2020. Þá stunduðu samtals 15.483 nemendur nám í grunnskólum í Reykjavík. Hér 

er um að ræða alla nemendur í skólum Reykjavíkur, annarsvegar fyrrnefnda 14.834 nemendur 

sem eiga lögheimili í Reykjavík og hinsvegar þá 6491 nemendur sem ekki eiga lögheimili í 

Reykjavík heldur eru búsett í öðrum sveitarfélögum, eru kennitölulaus og einstaka barn með 

lögheimili erlendis.  

Í töflunni hér að neðan sést fjöldi barna með lögheimili í Reykjavík skólaárin 2016/17-2020/21.  

Skólaár 

Fjöldi barna með lögheimili í 

Rvk 

Fjöldi nemenda í 

grunnskólum í Rvk 

2016/17 14673 14836 

2017/18 14833 14947 

2018/19 15175 15097 

2019/20 15385 15253 

2020/21 15567 15483 

 

Ef í ljós kemur að í skráningarkerfum sem skóla- og frístundasvið hefur aðgang að eru ekki 

upplýsingar um skólavist barns er leitað leiða til að afla upplýsinga um hvar skólaskyldu er 

sinnt.  Leitað er meðal annars upplýsinga hjá leik- og grunnskólum,  reynt að hafa samband við 

foreldra í gegnum síma og bréf send á lögheimili foreldra. Þá getur komið til þess að mál sé 

tilkynnt Barnavernd Reykjavíkur.  

Á fundi skóla- og frístundaráðs þann 11. febrúar 2020 var lagt fram minnisblað sviðsstjóra, 

dags. 7. febrúar 2020, um börn á grunnskólaaldri með lögheimili í Reykjavík skólaárið 2019-

2020. Þá voru 179 börn með ótilgreinda skólavist. Til samræmis við samþykkt skóla- og 

frístundaráðs vakti skóla- og frístundasvið athygli mennta- og menningarmálaráðuneytis og 

mannréttinda- og lýðræðisskrifstofu Reykjavíkurborgar á því að nokkur fjöldi barna með 

lögheimili í Reykjavík væri með ótilgreinda skólavist og lagði til að komið yrði á fót samræmdu 

verklagi til að tryggja að engin börn fari á mis við skólagöngu á Íslandi. 

Mennta- og menningarmálaráðherra setti af stað starfshóp um skráningarkerfi grunnskólabarna 

um mitt ár 2020. Hlutverk starfshópsins er að skilgreina þarfir og óskir sem miðlægt 

skráningarkerfi um grunnskólanemendur þarf að uppfylla, skoða hversu umfangsmikið slíkt 

kerfi skuli vera, t.a.m. hvort skrá skuli skólasókn, staðfestingu frá skólum erlendis sem börn 

með íslenskt lögheimili sækja eða fjölda sérkennslustunda. Leggja skal mat á hvernig 

skráningarkerfið komi til móts við þarfir sveitarfélaga og skólastjórnenda við rekstur 

grunnskóla. Reykjavíkurborg á fulltrúa í starfshópnum og er hópurinn enn að störfum.  

 

 

                                                           
1 Talan 649 fæst með því að draga samtölu barna á grunnskólaaldri með lögheimili í Reykjavík og sem stunda nám 
í grunnskólum í borginni frá samtölu allra nemenda sem eru í grunnskólum í Reykjavík. Eins og minnisblaðið gefur 
til kynna eru tölur yfir grunnskólabörn með lögheimili í Reykjavík frá því í janúar 2021 en tölur yfir nemendafjölda 
í grunnskólum í Reykjavík frá 1. október 2020. Það kann því að vera að heildarnemendafjöldinn í Reykjavík hafi 
breyst lítillega á þeim 3 mánuðum sem þarna skeikar og mismunurinn á samtölunum tveimur sé í janúar 2021 
ekki nákvæmlega 664.   

